ვილფრიდ ჰაპელი

10 სათაურიანი პიესა
ნინო ბურდულის თარგმანი

პერსონაჟები:

ქალი

მამაკაცი

1. ლიფტი
/ერთი წუთით  ყველაფერი სინათლეში  იძირება.
მამაკაცი ხმის ამოუღებლად დგას დივანთან. სათვალე უკეთია - შავი, სარკისებრი.

ქალი დივანზე წევს, ფაფუკ საბანში გახვეული, თითქოს ამ წუთას გაჩნდა იქ. 

ქალს ეტყობა, რომ სცივა. კაცს - უტიფრობა ეტყობა./
როცა კაცი სათვალეს მოიხსნის და შეინახავს:
ქ - /იღვიძებს/ სად ვარ?

კ - აქ ხართ.

ქ - აქ?

კ - ჩემთან.

ქ - სად თქვენთან?

კ - არ გახსოვთ?

ქ - არა. - მხოლოდ ერთი შეგრძნება მახსოვს.

კ - რომელი.

ქ - თითქოს საშინელი სისწრაფით და წარმოუდგენელი ძალით  ავიჭერი მაღლა. ხვდებით?

კ - ლიფტი.

ქ - რა ლიფტი? რას გულისხმობთ? ვინ ხართ?

კ - დამშვიდდით!

ქ - მე რა, გამიტაცეს? სად არის ჩემი ტანსაცმელი?

კ - საშრობში.

ქ - არ მჯერა თქვენი. არც ერთი სიტყვის არ მჯერა. რა მიქენით?

კ - ახლა ნუ გადაირევით. ძალიან გთხოვთ ნუ გადაირევით.

ქ - უგონოდ ვიყავი? სიტუაციით ისარგებლეთ? გამაუპატიურეთ?

/წამოხტება დივანიდან, საბანში გახვეული, ხელს სტაცებს რაღაც წვეტიან საგანს და იმით ემუქრება/
კ - ნუ გეშინიათ. ძალიან  გთხოვთ, ნუ გეშინიათ. მე არაფერს დაგიშავებთ. მე თქვენი მეგობარი ვარ.

ქ - ვინ ხართ?

კ - დამიჯერეთ, მე მეგობარი ვარ. 

/როცა დაწყნარდება/:
კ - რა გქვიათ?

ქ - რატომ მეკითხებით?

კ - ხომ მაქვს უფლება, ვიცოდე ვინ მყავს სტუმრად.

ქ - სტუმრად? რაღაც არ მახსოვს, რომ თქვენ მე დაგეპატიჟებინეთ .

კ - საერთოდ რამე გახსოვთ?

ქ - ერთადერთი სტუმარი ვარ? ჩემს გარდა არის ვინმე მოწვეული?

კ - თქვენ ერთადერთი ხართ.

ქ - ვიყინები - თქვენს გამო.  პირველად გხედავთ. არ გიცნობთ. ასე რატომ მიყურებთ? არ გიხდებათ.
კ - ასეთ ყურებას მივეჩვიე ცხოვრების განმავლობაში.

ქ - თქვენ არ გიხდებათ.

კ - თუ წუხართ, აღარ შეგხედავთ. ყოველ შემთხვევაში შევეცდები.
ქ - შეგიძლიათ მიყუროთ. უბრალოდ ასე ნუ შემხედავთ.

კ - კარგი, ასე აღარ შემოგხედავთ.

ქ - მპირდებით, რომ ასე აღარ შემომხედავთ?

კ - თუ ასე გეშინიათ. კი ბატონო, გპირდებით.

ქ - მეშინია? მე? ხუმრობთ? მე არ მეშინია.  უბრალოდ წავალ, სულ ეს არის. მარტო  დაგტოვებთ. კიდევ ერთხელ თუ შემომხედავთ ასე, მაშინვე წავალ.

კ - /“ასე“ შეხედავს/

ქ - ხომ გაგაფრთხილეთ. თქვენ დამპირდით, რომ ასე აღარ... არ გიხდებათ, ასე რომ მიყურებთ, - თითქოს უცნაური ქუდი მახურავს.

კ - ასე რატომ ღელავთ?
ქ - იმიტომ რომ თქვენი ნდობა არ შეიძლება. თქვენ აუტანელი ხართ. თქვენს იმედზე ვერ ვიქნები. მე მივდივარ! იდიოტი! გტოვებთ.

კ - დაბრძანდით თუ შეიძლება. თქვენ გგონიათ სიმარტოვის მეშინია? ერთი წუთით დაოკდით. მართალია უცნაური ქუდი არ გახურავთ, მაგრამ ცუდად გამოიყურებით. რამე დალიეთ? უბრალოდ მინდა რომ გაიხსენოთ, გონს მოხვიდეთ.

ქ - მე გზაში ვიყავი. გარშემო რაკეტები სკდებოდა. ახლა ისევ ნათლად წარმომიდგა სურათი. სამოქალაქო ომის მსგავსი სიტუაცია იყო. მაგრამ ადამიანები  იცინოდნენ, გახარებულები ყვიროდნენ და ცეკვავდნენ. შუაღამემდე კიდევ ბევრი დრო იყო.  გოგირდის  სუნი იდგა. თქვენ? თქვენ რას აკეთებდით?

კ - მე მარტო ვიყავი აქ. ყურებზე ხელი არ ამიფარებია  და  თავი ბალიშის  ქვეშ არ ჩამიმალავს. ვუსმენდი, როგორ ზეიმობდა ხალხი, და ეს ტკივილს არ მაყენებდა. მე არაფერი მაყენებს ტკივილს - მარტოობაც კი. მე არც ერთ რელიგიურ, ან პოლიტიკურ, ან რაიმე სხვა დაჯგუფებას არ მივეკუთვნები. მე შევიპარე  მომავალში და ახლა აქ ვარ. მიზანი არ მაქვს, არც სამყაროს გადარჩენა მინდა და არც მისი განადგურება.
ქ - თავი გამისკდა! თქვენი სიტყვები დანებივით მერჭობა . მოსმენაც კი მკლავს, თუ  მოვკვდები,  თქვენ ალბათ გაიპარებით და ჩემს უსულო სხეულს დატოვებთ სუნამოსავით მოფრქვეულს, ჩემს კვალსაც კი ვერ იპოვის ვერავინ. რომელი საათია?

კ - ექვსი, შვიდი.

ქ - დილის?

კ - საღამოსი.

ქ - რა დღეა?

კ - ახალი წელი.

ქ - კარგი. გასაგებია. / ჯდება/ მე რაღაც დავლიე. რაღაც აბები. თავის მოკვლა მინდოდა, იმიტომ რომ.... ისეთ სიმარტოვეს  ვგრძნობდი. უკეთესი ვერაფერი მოვიფიქრე. ჩემს მშობლებს მაინც აღარ დავაწვები მეთქი ტვირთად, - ასე ვიფიქრე. რაღაც მომენტში ჩამეძინა ალბათ, სადღაც თხრილში. - ზუსტად იქ არის  ჩემი ადგილი.
კ - თავის მოკვლა გინდოდათ.

ქ -  ჰო! რამე გაქვთ საწინააღმდეგო? მე წასვლა მინდოდა, მეტის ატანა აღარ შემეძლო. მაგრამ  ანგელოზმა არ მომცა ამის საშუალება.

კ - ის ანგელოზი მე ვიყავი.

ქ - როგორ მიპოვეთ?

კ - ჩემი სახლის კართან იწექით. იქ წაგაწყდით.   გული აგერიათ. ეტყობა ალკოჰოლიც გქონდათ მიღებული, არა?

ქ - ცოტა.

კ - ბედი გწყალობთ.

ქ - არ მესმის.
კ - გული რომ არ აგრეოდათ, ის აბები იმოქმედებდა.

ქ - უნდა შემპირდეთ, რომ ასე აღარასოდეს შემომხედავთ.

კ - გპირდებით.

ქ - აღარასოდეს. შემპირდით.

კ - გპირდებით.

ქ - შეასრულებთ, რასაც მპირდებით?

კ - გპირდებით.
ქ - მპირდებით, რომ შეასრულებთ, რასაც შემპირდით?
კ - გპირდებით. გჯერათ ჩემი?

ქ - მე მჯერა თქვენი.

კ - უნდა დამიჯეროთ.

ქ - მე მჯერა თქვენი.

კ - დამიჯერეთ, მე გპირდებით.

ქ - მჯერა.

კ - დამიჯერეთ, რომ შევასრულებ, რასაც შეგპირდით.

ქ - მჯერა.

კ - უნდა დამიჯეროთ, რომ იმ პირობას შევასრულებ, რომ პირობა მოგეცით, რომ ასე აღარ შემოგხედავთ.

ქ - ცუდად ვარ, გული მიმდის. სად ვარ?

კ - აქ ხართ.

ქ - აქ?

კ - ჩემთან.

ქ - რა სიმაღლეა. რამდენი  სართული აქვს ამ  სახლს?

კ - ბევრი.

ქ - ჩვენ რომელზე ვართ?

კ - ძალიან მაღლა.

ქ - ხელში აყვანილი ამომიყვანეთ?

კ - ლიფტი ხომ  არსებობს.

ქ - ლიფტი.

კ - და შეგრძნება, რომ საშინელი სისწრაფით და წარმოუდგენელი  ძალით  აიჭერით მაღლა.
ქ - ჰო. თითქოს რაკეტაში ვიჯექი. ნება წართმეული და უცხო ძალას დამორჩილებული. და არ ვიცოდი, რას ვუახლოვდებოდი - კეთილს თუ ბოროტს.
2. კიკბოქსი

კ - რა გადაყლაპეთ?

ქ - თქვენ სად გეძინათ?

კ -  სად მეძინა? მეკითხებით,  მე სად მეძინა? რა თქმა უნდა , ჩემს საწოლში,  სხვაგან სად უნდა მძინებოდა? ესე იგი, რა დალიეთ?

ქ - ეს  არის თქვენი საწოლი?

კ - ეს გასაშლელი დივანია. მე გვერდით ოთახში მეძინა.

ქ - ჩემი საწოლი ასეთი კომფორტული ნამდვილად არ არის.

კ - ალბათ  ჩემი საწოლი უნდა დამეთმო თქვენთვის და დივანზე  მე დავწოლილიყავი.

ქ - არა! თქვენ ვერ გამიგეთ. მე ვიგულისხმე რომ ჩემი საწოლი, რომელიც სახლში მაქვს, ახლოსაც ვერ მივა კომფორტულობით თქვენს დივანთან.

კ - ა, გასაგებია.

ქ - ცუდმა აზრმა ხომ არ გაგიელვათ?
კ - რას გულისხმობთ?

ქ - ვიტომ არ გესმით.

კ - არ მესმის.

ქ - რაზე ფიქრობთ?

კ - არაფერზე.

ქ - ხომ არ ფიქრობთ, რომ სიამოვნებით მიმაწვენდით აქვე?

კ - ახლა, როცა თავად მითხარით..
ქ - დაივიწყეთ. თქვენნაირი ტიპები არ მაღელვებენ. ახალგაზრდები მირჩევნია.

კ - გმადლობთ.

ქ - არაფერს.

კ - მთელი დღე გეძინათ? მე გასული ვიყავი, საქმე მქონდა.

ქ - და მარტო დამტოვეთ აქ?

კ - მაპატიეთ, მეგონა გეძინათ, და მინდოდა საჭმელზე მეზრუნა.

ქ - საჭმელზე.

კ - არ გშიათ?

ქ - სულ მარტო ამ ძვირფასი  ნივთების გარემოცვაში. მე ხომ შემეძლო დამეცარიელებინა თქვენი ბინა.

კ - საკუთარ ანგელოზს არ ქურდავენ.

ქ -  მე ვიზამდი. იღლიაში ამოვიჩრიდი  მუსიკალურ ცენტრს და დავითესებოდი.  ეს არასწორად მიმაჩნია, მაგრამ შემიძლია ამის გაკეთება.

კ - ნელ-ნელა ავლაპარაკდით.

ქ - ჰო, და სხვათაშორის, ძალიან მაინტერესებს, რა გინდათ ჩემგან.

კ - არაფერი. უბრალოდ გადაგარჩინეთ. სულ ეს არის.

ქ - უმანკო ანგელოზი ხართ.

კ - კარგი. თქვენ როგორ გგონიათ, რა უნდა მინდოდეს? შეგიძლიათ წახვიდეთ, როცა მოისურვებთ.

ქ - მართლა? შემიძლია? ესე იგი არ ჩამკეტავთ აქ? ძალიან დიდსულოვანი საქციელია.

კ - დიახ. თუ უკეთ გრძნობთ თავს, შეგიძლიათ წახვიდეთ.

ქ - ნერვებს გიშლით?

კ - მე ეს არ მითქვამს. მე ვთქვი, თუ თავს უკეთ გრძნობთ, შეგიძლიათ წახვიდეთ მეთქი.  აუცილებლად კი  არ უნდა წახვიდეთ,  თუ გინდათ დარჩით.

ქ - შეიძლება დავრეკო?

კ - არ ვიცი, მუშაობს ტელეფონი თუ არა.

ქ - /ტელეფონს იღებს/ გამორთულია. - თქვენ ალბათ ძალიან მარტო ხართ, არა?  არავინ გყავთ, რომ ტელეფონით ელაპარაკოთ? მე ხშირად საათობით ვლაპარაკობ, რა თქმა უნდა მშობლების ხარჯზე.  იცით რა მაინტერესებს? მე მაინტერესებს, ექიმი რატომ არ გამოიძახეთ? მაინტერესებს, რატომ ამომიყვანეთ თქვენს ბინაში, რატომ დამაწვინეთ თქვენს დივანზე და.....
კ - ისეთი გრძნობა მქონდა, რომ ეს არ იყო საჭირო.

ქ -  თქვენნაირ მარტოხელა კაცს ალბათ  ყოველდღე თითო ქალი ყავს მიწვენილი დივანზე, არა?

კ - ზოგჯერ ასეც ხდება.

ქ - თავი მომაბეზრეთ. თქვენი გაუგებარი ქცევა გულს მირევს.

კ - ახლა კი კმარა. ჯობია წახვიდეთ აქედან, და აღარასოდეს დამენახოთ.

ქ - მე ვრჩები.

კ - დედამ ხომ გასწავლათ, რომ უცხო მამაკაცებთან არ უნდა მიხვიდეთ.

ქ - მაშინებთ?

კ - იქნებ თქვენ მართალი ხართ და მე რაღაც მინდა თქვენგან?

ქ - პატარა  აღარ ვარ. როგორმე მოვახერხებ უარის თქმას. შემომხედეთ. თვალებში შემომხედეთ. აი ასე. ახლა მითხარით. თქვენ მე გამაუპატიურეთ?  სანამ მეძინა?
კ - რა უაზრობაა.

ქ - პოლიციიდან ხართ?

კ - რა ბოდვაა.

ქ - რატომ მაშინებთ?

კ - მე არ გაშინებთ.

ქ - მე შემიძლია თავის დაცვა. მე კიკბოქსზე დავდიოდი.

კ - შესანიშნავია.

ქ - გინდათ შეამოწმოთ? /თავს ესხმის/ ჰო!

კ - აუ! /ეცემა/

ქ - ღმერთო.

კ - თქვენ სიცოცხლისთვის სახიფათო ხართ.

ქ - ახლა მე თითონ შეგაშინეთ. არ მინდოდა. ვწუხვარ. ხომ გჯერათ ჩემი?

კ - არა უშავს.

ქ - ხომ ხედავთ, მე ვერ შემაშინებთ. ხომ გჯერათ, რომ არ მინდოდა და ვწუხვარ?. მითხარით, რომ გჯერათ, ძალიან გთხოვთ.

კ - მე მჯერა თქვენი.

ქ - და მითხარით, რომ მაპატიეთ. ჩემი ბოდიში ხომ მიიღეთ? ხომ მაპატიეთ?

კ - აბა რა.

ქ - არა, მითხარით, გთხოვთ.

კ - კარგი. თქვენი ბოდიში მიღებულია  და გაპატიეთ.

ქ - ლამისაა ვიტირო. თქვენ მე სიკვდილის  გადამარჩინეთ, მე კი სახეში გლეწეთ. საშინელი უზრდელობაა ჩემი მხრიდან. რა უნდა გავაკეთო, რომ  გამოვისყიდო? ვიცი, რასაც ვიზამ. ყვავილს გაჩუქებთ. გაქვთ ქაღალდი?

კ - თემიდან თემაზე ხტიხართ.

ქ - მე მინდა ქაღალდისგან ყვავილი გაგიკეთოთ.

კ - შეგიძლიათ?

ქ - ეს ჩემი ერთერთი  შემოსავლის წყაროა.  ძველმანების ბაზრობაზე ვყიდი.
კ - კიდევ რა შემოსავლის წყარო გაქვთ? ბინების გაქურდვა?

ქ - მეტი შემოსავლის წყარო არ მაქვს. გაქვთ ქაღალდი თუ არა?

კ - უამრავი. შტაბელები.
ქ - მაშინ მომეცით. /აკეთებს ქაღალდის ყვავილს/

კ - გინდათ დაგენიძლავებით, რომ მეც შემიძლია შეგაშინოთ?
ქ - არ შეგიძლიათ.

კ - დავნიძლავდეთ.

ქ - ვერ შეძლებთ.

კ - მაშინ დავნიძლავდეთ!

ქ - თქვენ ვერ შემაშინებთ. მე  არ მეშინია. ვინც ჩემსავით ცხოვრობს, არაფრის ეშინია.

კ - მაინც როგორ ცხოვრობთ?

ქ - ჩემი დევიზია: არავითარი შიში. მამამ ერთხელ პარაშუტით ჩამოსახტომად  წამიყვანა, თორმეტის ვიყავი. მას მერე აღარაფრის მეშინია. მე ვვარჯიშობ ბანჯი ჯამპინგში, ფრიკლიმბინგში...

კ - ერთ ევროზე დავნიძლავდეთ.
ქ - რომ შემაშინებთ?

კ - ერთი ევრო.

ქ - იყოს ერთი ევრო.

კ - თანახმა ხართ?

ქ - თანახმა ვარ. - ოღონდ ბნელი აზრების გარეშე, კარგი?

კ - ვერც კი ვხვდები, რაზე ლაპარაკობთ.

ქ - მართლა?

კ - სიტყვას გაძლევთ.

ქ - დაკარგული ბედის ძიებაში. ესეც ასე - მზად არის. / გაუწოდებს ყვავილს/ ეს თქვენ.

კ - რა ყვავილია?

ქ - ვერ ხედავთ? ენძელაა.

კ - რამხელა ენძელაა.

ქ - ასე მეძახდნენ ბავშვობაში. ენძელა. /უცებ ცრემლები წასკდება/

კ - რა დაგემართათ?

ქ - ცხვირსახოცი არ მაქვს.

კ - გეწყინათ? სათანადოდ რომ არ შევაფასე თქვენი ენძელა?

ქ - მომეცით. /წაართმევს ყვავილს და ცხვირს იხოცავს/

კ - ეს რაღა იყო?

ქ - რა იყო და ენძელა.

3. ჰერმან ჰესეს ლექსი

ქ - /მღერის/ ენძელააა, თეთრკაბიანიიიი....

კ - უკეთ ხართ?

ქ - რატომ მეკითხებით?

კ - გაითიშეთ?

ქ - რატომ?

კ - მომეჩვენა რომ სევდიანი ხართ.

ქ - არა ვარ სევდიანი.

კ - აბა რომ ტიროდით?

ქ - ვტიროდი? არა! სურდო მაქვს. - ესე იგი პოლიციიდან არა ხართ?

კ - არა.

ქ - მაშინ სოციალური მუშაკი ხართ ან რამე მსგავსი.

კ - არა.

ქ - აბა რა?

კ - თქვენი მფარველი ანგელოზი.

ქ - ვეღარაფრისგან  დამიფარავთ.

კ - შეიძლება რაღაც გაგიმხილოთ? თქვენი ტანსაცმელი ძალიან ბინძური იყო. ქუჩაში ცხოვრობთ?

ქ - სახლს მაინც ჯობია.

კ - მაგრამ სახლი ხომ გაქვთ?

ქ - ეს რა, დაკითხვაა? მომეცით ჩემი ტანსაცმელი, უნდა წავიდე.

კ  - თქვენს სახელს არ მეტყვით?

ქ - პოლიციას რომ შეატყობინოთ? მეგონა, ჩემი მეგობარი იყავით.

კ - პოლიციას არაფერს ვეტყვი. რაში  მჭირდება. პოლიციასთან არაფერი მაკავშირებს.

ქ - როდისმე გქონიათ საქმე პოლიციასთან?

კ - ასე გამოვიყურები?

ქ - მე ვენდლა მქვია.

კ - ვენდლა! არა! ეს ხომ შეუძლებელია. მეც ვენდლა მქვია.

ქ - როგორ?

კ - აბა!

ქ - სასაცილოა. როგორ შეიძლება რომ ვენდლა გერქვათ? ვენდლა ხომ ქალის სახელია! და რა პროფესიის ხართ? დამლაგებელი? სტრიპტიზის  მოცეკვავე?

კ - მე დრამატურგი ვარ.

ქ - ა, ესე იგი თეატრისთვის წერთ პიესებს. ვერ ვიტან თეატრს! დაუდგამთ რომელიმე თქვენი პიესა?

კ - ერთი-ორი.

ქ - ალბათ დიდი წარმატება არ მოყოლია.

კ - რატომ გგონიათ?

ქ - იმიტომ რომ გხედავთ...

კ - რა საინტერესოა. ნეტა როგორ აღმიქვავთ? თქვენ გგონიათ, რომ  დრამატურგი  ასე არ უნდა გამოიყურებოდეს?

ქ - პირიქით, ზედმიწევნით  დრამატურგივით  იქცევით. დარწმუნებული ვარ,  იდეალს ბაძავთ, მაგრამ ნიჭი არ გყოფნით. ეტყობა ძალიან გინდათ, აღიარებულ  ხელოვანად აღგიქვან.  მაგრამ სინამდვილეში, პატარა და უსუსური ხართ, და ალბათ როცა მარტო ხართ ტირილს იწყებთ  და დედა გინდათ.  თქვენი პიესებიც ასეთია?......
კ - ეს რა, სიტყვიერი  კიკბოქსია?

ქ - რომელიმე სათაური მითხარით.

კ - არ მესმის, რა საჭიროა...

ქ - გატკინეთ?  მაშინ ისევ ბოდიშს გიხდით.

კ - ამჯერად შინაგანი სისხლდენა მაქვს.

ქ - რა გულჩვილი  ხართ. ვერ ხვდებით რა ტაქტიკას მივმართავ? თქვენი ინტელექტის კოეფიციენტი რა, არც ისე მაღალია?

კ - რა ტაქტიკაა ასეთი?

ქ - იმიტომ გამცირებთ, რომ ამპარტავნობისგან დაგიცვათ. -  ხელოვანი თავმდაბალი უნდა იყოს.

კ - მე ისედაც თავმდაბალი ვარ.

ქ - საკმარისად არა. ხელოვანმა ნამდვილი ჯოჯოხეთი უნდა გაიაროს, რომ შედევრი  შექმნას.

კ -  ჯოჯოხეთში  მიპირებთ გაგზავნას?

ქ - მე თქვენ ძალიან გაფასებთ.

კ - არ მესმის რა კავშირშია ეს ერთმანეთთან.

ქ - გულის სიღრმეში მე მჯერა თქვენი ნიჭის. მაგრამ კარგი ცოლი თავის ქმარს მუდამ უნდა უწევდეს თამასას. ამ დროს კი ქება დამღუპველია.

კ - თუ ასეა. ეს ჩემთვის სასიამოვნოც კია.

ქ - ყოველთვის მზად ვარ გასიამოვნოთ. აბა, ახლა კი გამანდეთ.

კ -  კარგი. ასე იყოს.  - „ღმერთი დაუნდობელია“, „განშორება“, „თავდადებულ  ვენდლას  ზეცაში აყავს ვენდლა“...
ქ - რა უაზრო სათაურებია.

კ - ავანგარდული.  „ჰერმან ჰესეს ლექსი“, „ლიფტი“, „კიკბოქსი“, „ნეტა ჩემი ცოლი ძაღლი იყოს“, და ალბათ ყველაზე ცნობილი  - „აბაზანის ხალათი“. კიდევ  „უანარაეკლო“.

ქ - უანარეკლო?

კ - „უანარეკლოში“ ქალი  სარკეში იყურება და აღმოაჩენს, რომ ანარეკლი არ გააჩნია.

ქ - რა საშინელებაა. და „აბაზანის ხალათში“  რა ხდება?

კ - კაცი ზის სკამზე. ქალი ზის ფანჯარასთან. გარეთ იყურება. რაღაცას ნატრობს.
ქ - და კაცს აბაზანის ხალათი აცვია?

კ - სწორია. ქალმა არ იცის, რას ნატრობს. კაცი კი მხოლოდ თავის ხალათზე ლაპარაკობს.

ქ - რა საინტერესოა.

კ - თუ  გინდათ, წარმოგიდგენთ.

ქ - და „ნეტა ჩემი ცოლი ძაღლი იყოს“ რაზეა?

კ - კაცზე...

ქ+კ  - ..რომელაც უნდა , რომ  მისი ცოლი ძაღლად გადაიქცეს.

ქ - მოახერხებს?

კ - აბა რა!

ქ - რა თქმა უნდა. რამ  მოგაფიქრათ ასეთი შოვინისტური ნაგავი? თუმცა სულ არ მიკვირს.  და „ღმერთი დაუნდობელია“ ? რა თემაზეა?  

კ - ეგ გრძალი ამბავია. „განშორება“ კი ახალგაზრდა ქალზეა, რომელსაც უნდა რომ აორთქლდეს.
ქ - ძალიან საინტერესოა. ვენდლა, უკვე თავი მომაბეზრეთ. გულახდილად გითხრათ,  თქვენ არც წერის ნიჭი გაქვთ, და არც ჩემი დაინტერესების უნარი. მაპატიეთ, მაგრამ ისევ იმ  აღნავლებულ  ბიჭს  მაგონებთ, რომელიც დედიკოს კაბაზე ჩამოკონწიალებული წვინტლებს იხოცავს ამ კაბით.

კ - ახლა უკვე ზედმეტი მოგდით.

ქ - რატომ? იმიტომ რომ ტყუილად დაიხარჯეთ? ახალგაზრდა გოგოსთან სექსი გერჩივნათ , არა?

კ - ტრაკი ესა.

ქ - ე!

კ - ბოდიში. როგორც ჩანს თქვენთან არ ღირს თავის შეწუხება.

ქ - მართლა ტრაკი მიწოდეთ?

კ - ბოდიში მოვიხადე. - ხომ მაპატიებთ? გთხოვთ.

ქ - კარგი.

კ - მითხარით, გთხოვთ.

ქ - კარგი, თქვენი ბოდიში მიღებულია. - რას ელით ჩემგან? თქვენს ბუდეში მომათრიეთ, სისულელეებს მიყვებით, შეურაცხყოფას მაყენებთ...

კ - მე გაყენებთ შეურაცხყოფას?

ქ - ტრაკი მიწოდეთ.

კ - მე ბოდიში მოგიხადეთ!

ქ - რა იოლია.

კ - მე ეს იმიტომ ვთქვი, რომ...

ქ - თქვენ  მითხარით, აღარ დამენახოთო.

კ - იმიტომ რომ მაწყენინეთ.

ქ - თქვენც მაწყენინეთ.

კ - მე? მე ნამდვილად არაფერი მიწყენინებია თქვენთვის.

ქ -  თქვენ მე გამაუპატიურეთ.

კ - რაო? ახლა კი  მართლა კმარა.

ქ - გამაუპატიურეთ.  თავს დამესხით ქუჩაში  და თქვენს ბინაში წამომათრიეთ. ახალი წლის ღამეს. ძილის წამალი დამალევინეთ.

კ - მე? - თქვენ თითონ დალიეთ ძილის წამალი. თავის მოკვლა გინდოდათ. ახლა ეტყობა შეგრცხვათ, და ამიტომ იგონებთ  აქ რაღაცეებს.

ქ - თქვენ მე გამაუპატიურეთ.

კ - ვენდლა, თქვენ პრობლემა გაქვთ.

ქ - მართლა? დიახ, მაქვს. იმიტომ რომ თქვენ გამაუპატიურეთ.  პრობლემა მაქვს, აბა რა. წადით აქედან, მეზიზღებით.

კ - ღმერთო ჩემო.

ქ - წადით აქედან!

კ - ხომ არ გავიწყდებათ რომ ეს  ჩემი ბინაა!

ქ - გაფრთხილებთ. ვიყვირებ.

კ - არ იყვირებთ.

ქ - ვიყვირებ!

/ყვირის/

კ - არა, ძალიან გთხოვთ.

ქ - მიშველეთ!

კ - ახლავე გაჩუმდით!

ქ - /სილას გააწნავს/  ღორო. შე ღორო!  /ურტყამს/  ახლავე გამიშვი აქედან! /რაღაც წვეტიან საგანს სტაცებს ხელს და ემუქრება/
კ - რას აპირებთ? გინდათ გამიყაროთ?

/პაუზა/
/ხელიდან აგდებს საგანს, ისევ დივანზე ჯდება/.

/პაუზა/

ქ - მოდით აქ.

კ - არა.

ქ - ჩემთან დაჯექით.

/ კაცი ჯდება ქალთან. ქალი მას ხელს ჩასჭიდებს. ერთი წუთი ასე ერთად სხედან./

კ - მე ვენდლა ვარ.

ქ - ეს უკვე მითხარით.

კ - მაგრამ ეს ჩემი გვარია, და არა სახელი.
ქ - ა, მართლა? ე.ი., ბატონი ვენდლა!

/პაუზა/

ქ - ბატონო ვენდლა!
კ - რა, ვენდლა?
ქ - ეს ყველაფერი, რასაც თქვენთან ვხედავ, ოდესღაც ჩემი ოცნება იყო. მაგრამ სამწუხაროდ ჩემს მშობლებს ფული არასოდეს ქონდათ. საჩუქრების გაკეთებას ვერასოდეს ახერხებდნენ. იცით რა მაჩუქა  ჩემმა მასწავლებელმა, მეხუთე კლასში რომ ვიყავი? ჰერმან ჰესეს ლექსი. მოგწონთ ჰერმან ჰესე?

კ - ისე რა.

ქ - ისე რა? ვგიჟდები ჰერმან ჰესეზე.  მეოცე საუკუნის უდიდესი პოეტია. რა „ისე რა“!

კ - არა, ცუდი არ არის. მაგრამ როცა არსებობს თომას მანი, მარსელ პრუსტი,  - ეს რა იყო?
ქ - გული მერევა თქვენს ლაპარაკზე. ასეც ვფიქრობდი რომ ელიტარული ტრაკი ხართ. - რა?

კ - ეს რა იყო?

ქ - რა?

კ - რა  გამოხტომა იყო ეს?

ქ - რა გამოხტომა?

კ - კინაღამ ყელში რომ მწვდით  გაცოფებული - ორი წუთის წინ.

ქ - მართლა? ასე გავცოფდი? არა! უბრალოდ ცოტა გადავიღალე. გავცოფდი და ყელში გწვდით?  აე მახსოვს. იცით რა? მე მგონია, რომ  სინდისმა შეგაწუხათ. ცუდად მომექეცით. ახლა  შეგრცხვათ და იგონებთ აქ ტყუილებს.  ხომ ასეა? ფსიქოლოგიაში ცოტა ვერკვევი. დამშვიდდით. მე უკვე  გაპატიეთ.

კ - რა მაპატიეთ?

ქ - გაპატიეთ, რომ  გამაუპატიურეთ.
კ - მე თქვენ არ გამიუპატიურებიხართ. რას ბოდავთ. მე ...

ქ - თემას ნუ ცვლით. რატომ გძულთ თეატრი?

კ - მე?

ქ - ასე არ თქვით?
კ - არა, ეს თქვენ თქვით, რომ გძულთ თეატრი.

ქ - იმიტომ რომ ელიტარული ნაგავია. მსახიობებს ყოველთვის მოაზროვნეებად მოაქვთ თავი, სინამდვილეში კი არაფერი აქვთ სათქმელი, იმიტომ რომ სრულიად ცარიელები არიან. მხოლოდ თავის თავს ეთამაშებიან, მასტურბაციით არიან გართული.  წარმოდგენა არა აქვთ, როგორია  სინამდვილეში ცხოვრება. და  არც აინტერესებთ.   თავიანთ სათამაშო ყუთში ჯდომა ურჩევნიათ.

კ - ნეტა მართლა ასე იყოს!

ქ - და რადგან მუდამ სცენაზე დგანან მხოლოდ და თვითგამოხატვით არიან დაკავებულები, რეალობის აღქმა ეკარგებათ. მაპატიეთ, რომ ამის თქმა მიწევს, მაგრამ მე ეს ნაბოზარები ასოციალურ იდიოტებად მიმაჩნია, რომელთაც წარმოდგენა არა აქვთ ნამდვილ ცხოვრებაზე.
კ - თქვენ ალბათ უკეთ იცით.

ქ - ვიცი, იმიტომ რომ  მამაჩემი მსახიობია. და ჩემი ნაბოზარი მამა ვერც კი პოულობს დროს, რომ საკუთარი ქალიშვილი არითმეტიკაში ავარჯიშოს.

კ -  პარაშუტით  გადმოხტომის ფულს ხომ იხდის.

ქ - ამით სინდისს იმშვიდებს.

კ - და ჰერმან ჰესე მოგწონთ? მამათქვენი ცუდია , ჰერმან ჰესე კი კარგი?

ქ - ჰერმან ჰესესთან შედარებით თქვენ პატარა ნაძირალა მოძალადე ხართ.

კ - პატარა ნაძირალა - რა? - ეს არის თქვენი აზრით კარგი: „ მაგრამ დასასრულს კიდევ ერთხელ// მინდა ბავშვი ჩავიხუტო// ლურჯთვალა და კულულებიანი...“
ქ - ამასთან შედარებით თქვენი „ღმერთი დაუნდობელია“ ნამდვილი ნაგავია.

კ - „... ფრთხილად ავიყვან ხელში,// დავუკოცნი ტუჩებს და ლოყებს,//გავხდი ტანსაცმელს.“

ქ - „მერე კი,  ღმერთის ნებით,//სიკვდილმა წამიყვანოს.ამინ“.

/პაუზა/

კ - იცით ეს ლექსი? - თქვენმა მასწავლებელმა გაჩუქათ?

ქ - /მღერის/ ენძელა, თეთრკაბიანი...

კ - ვენდლა?

4.განშორება

ქ - იცით, რაზე ვოცნებობ?

კ -  არ ვიცი. რაზე ოცნებობთ?

ქ - მინდა  გავქრე,  უბრალოდ ავორთქლდე. დარწმუნებული ვარ, შემიძლია. თქვენ გამქრალხართ როდისმე?

კ - არ მახსენდება. არა მგონია - შეიძლება  ბავშვობაში. ჰო! მგონი, ერთხელ . თუმცა არა, ეს სხვა რამე იყო. კედელში გავიარე. ჩემს მშობლებს კინაღამ   გული გაუსკდათ ,  რომ დამინახეს. ბებიაჩემს  შიშისგან პროტეზი ამოუვარდა პირიდან . კბილებს შორის თევზის ფხა იყო გაჩხერილი.
ქ - არ გჯერათ, რომ შემიძლია გავქრე?

კ - რატომ არ უნდა მჯეროდეს?

ქ - გულახდილად მითხარით.

კ - კარგი. თუ გულახდილად გინდად,  არ მჯერა, რომ თქვენ ეს შეგიძლიათ.

ქ - მე კი არ მჯერა , რომ თქვენ დრამატურგი ხართ. ეს იგივეა, რომ მითხრათ პოლიტიკოსი ვარო.  ან  სპილო .  არ მეუბნებით, ვინ ხართ სინამდვილეში, დარწმუნებული ვარ  რაღაცას მალავთ, თვალთმაქცობთ. რაღაც გაქვთ განზრახული ჩემთან დაკავშირებით, რაღაც, რაც არ უნდა ვიცოდე.  ამიტომ ტყუილებით ცდილობთ ჩემი ყურადღების გადატანას.
კ - რატომ გინდათ გაქრობა?

ქ -  და შეკითხვებით.

კ - რატომ გინდათ გაქრობა?

ქ - რომ აღარ ვიარსებო.

კ - სამწუხარო  იქნება.

ქ - ნუ თვალთმაქცობთ.
კ - არ გჯერათ, რომ მეწყინება?

ქ - არ მჯერა. თქვენ გაგიხარდებათ. ამოისუნთქავთ.

კ - რატომ არ გჯერათ ჩემი?

ქ - იმიტომ რომ მატყუარა ტრაკი ხართ.

კ - რატომ გგონიათ, რომ  თქვენი  გაქრობა გამიხარდება?

ქ - იმიტომ რომ ნერვებს აღარ მოგიშლით ჩემი სირთულეებით.

კ - ეს არ არის მართალი.

ქ - იტყუებით.

კ - არა.

ქ - რა სიმდაბლეა.

კ - ესე იგი,  არ შეგიძლიათ გაქრობა.

ქ - როგორ არა, შემიძლია.

კ - მაგრამ ალბათ ისევ დაბრუნდებით?

ქ - ვინც ქრება, უკან აღარ ბრუნდება.

კ - აბა მაშინ...

ქ - კარგი. ასე იყოს.  გავქრები. რაკი არ გჯერათ. ახლავე  გაგაოცებთ. თვალები  დახუჭეთ, და ნელა დაითვალეთ ათიდან ნულამდე. მერე კი გაახილეთ.
კ -  თქვენ რას გააკეთებთ ამასობაში?

ქ - მე გავქრები.

კ - მუსიკალურ ცენტრთან ერთად?

ქ - რა იდიოტი ხართ! დახუჭეთ თვალები!

კ - მაშინ.... არა, რა არ მინახავს, მაგრამ ასეთი? ძალიან ვღელავ. ესე იგი ვხუჭავ თვალებს და ვითვლი ნულამდე. ათი, ცხრა, რვა, შვიდი - მოიცადეთ, ჯერ არ გაქრეთ!

ქ - ჯერ აქ ვარ.

კ - რაღაც მინდა გითხრათ. მინდა გითხრათ, რომ ძალიან მომწონხართ. რთული ადამიანი ხართ, მაგრამ   სიმპატიური. დიახ! ძალიან გაფასებთ. დარწმუნებული ვარ, არაჩვეულებრივი ადამიანი ხართ.

ქ - ბლა ბლა ბლა...

კ - ოქროს სული გაქვთ. და კიდევ ერთი. დასანანია, რომ გინდათ მიმატოვოთ.

ქ - ბლა ბლა ბლა...

კ - დარწმუნებული ვარ, ჩვენ შეგვეძლო მეგობრები ვყოფილიყავით. ჰო, სულ ეს იყო, რისი თქმაც მინდოდა.

ქ - მორჩით? მაშინ დაითვალეთ.

კ - კარგი. თავიდან დავიწყებ. ათი, ცხრა, რვა, შვიდი, ექვსი, ხუთი - ჯერ აქ ხართ?

ქ - ოო! კარგი რა!

კ - შეიძლება კიდევ რაღაც ვთქვა? მინდოდა მეთქვა, რომ...

ქ - ბლა ბლა ბლა...

კ - მათქმევინეთ რა. მინდოდა მეთქვა, რომ თქვენ ყველაზე საინტერესო ადამიანი ხართ, ვისაც კი შევხვედრივარ.

ქ - ბლა ბლა ბლა....

კ - და რომ  სულაც არ მიშლიდით ნერვებს. პირიქით, მიმაჩნია რომ დრო, რომელიც თქვენთან გავატარე, ძალიან საინტერესო იყო. მე მგონი კარგი  კლოუნი იქნებოდით, ძალიან საყვარელი კლოუნი.

ქ - გმადლობთ, არ მინდა.
კ - მე მიყვარს კლოუნები.

ქ - მე კლოუნი არა ვარ.

კ - თქვენ ამის საოცარი ნიჭი გაქვთ.

ქ - ბლა ბლა ბლა....

კ - კი ბატონო, თუ არ გინდათ ჩემ რჩევას მოუსმინოთ.

ქ - გავაგრძელოთ ბოლოს და ბოლოს.
კ - კი ბატონო.

ქ -  დაითვალეთ.

კ - კარგი. ათი - ცხრა - არ შემიძლია.

ქ - ხომ გინდათ, რომ თავიდან მომიშოროთ.

კ - არ მინდა.

ქ - აბა გინდათ, რომ დავრჩე?
კ - მე - 

ქ - ხომ ხედავთ. ესე იგი გინდათ თავიდან მომიშოროთ.

კ - უნდა ვიდარდო მერე ამაზე.

ქ - იმიტომ რომ სხვასთან ხართ გულით და არა ჩემთან?

კ - რაო? - არა!

ქ - გასაგებია. - მაშინ დაითვალეთ.

კ - ჰო. კარგი. ვითვლი. - ათი, ცხრა, რვა, შვიდი, ექვსი, ხუთი, ოთხი, სამი, ორი, ერთი, ნული. ყურადღება - თვალს ვახელ!

/თვალს ახელს. ქალი მის გვერდით დგას და ლოყაზე კოცნის./

ქ - გმადლობთ.

კ - რისთვის?

ქ - გმადლობთ, რომ სიკვდილს გადამარჩინეთ.

კ - არაფერს. - თქვენ  სულაც არ  გამქრალხართ.

ქ - იქნებ ორივე გავქრით.

კ - ჰო, შეიძლება გავქრით.

ქ - ძალიან რომანტიული იქნებოდა.
კ - იქნებოდა?

ქ - ხედავთ? ახლა ჩვენ ერთმანეთს თვალებში ვუყურებთ.

კ - ჰო.

/პაუზა/

/ქალი სახეში გაარტყამს/

კ - ეს რაღა იყო?

ქ - რა ქვია?

კ - ვის?

ქ - იმ ქალს.
კ - ვინ ქალს?

ქ - მატყუარა.

კ - არ ვიცი...

ქ - მატყუარა!

კ - არ ვიცი, რაზე ლაპარაკობთ.

ქ - მატყუარა ხართ! პატარა ბინძური მატყუარა!

კ - ისევ იწყებთ?

ქ - რატომ არაფერი მითხარით მის შესახებ?

კ - ვის შესახებ?

ქ - თქვენ ..... და თქვენი ტყუილები. გულს მირევთ.

კ - კარგით რა.  რა  დავაშავე? მე მეგონა უბრალოდ გაქრობანას ვითამაშებდით . არავითარი სხვა ქალი არ არსებობს.

ქ - მართლა? აბა ეს რა არის?

/წერილს აუფრიალებს ცხვირწინ/

კ - ეს რა წერილია?

ქ - ვიპოვე.

კ - სად?

ქ - სადღაც.

კ - ჩემს საცვლებში? ჩემს საცვლებში იქექებოდით?
ქ - /კითხულობს/ „ვზივარ და შენზე ვფიქრობ, კლარა!“ რა სამარცხვინოა! რა სიბინძურეა.

კ - ეს წერილი ხუთი წლის წინანდელია.

ქ - მატყუარა!

კ - ოთხი წლის.

ქ - მატყუარა!

კ - მომეცით წერილი.

/ქალი ხევს წერილს და გადაყლაპავს/

კ - ბრავო.

ქ - ღალატის გემო აქვს. ტყუილის გემო. თვალთმაქცობის გემო. უღირსი ადამიანის გემო აქვს.
კ - კარგი, საკმარისია.  წადით აქედან. წადით. წადით! წადით!

ქ - არა.

კ - მოშორდით.

ქ - არა. მე დავრჩები. /ყვირის/  დავრჩები!! დავრჩები!!
კ - /სახეში ურტყამს/ მოკეტე!

/პაუზა/

კ - ესეც ასე. აქამდეც მივედით. ახლა კი მინდა გავქრე.
ქ - .....

კ - რომ აღარ ვიარსებო.

ქ - .....

/პაუზა/

ქ - ესე იგი კლარა ქვია.

კ - ეს ოთხი წლის წინ იყო.

ქ - ესე იგი მაინც.

კ - რა მაინც?
ქ - მაინც გინდათ.

კ - რა?

ქ - ქალი.

კ - თქვენ გიჟი ხართ.

ქ - აბა რატომ იხდით ბოდიშს? თუ ოთხი წელი გავიდა. გინდათ მიმანიშნოთ. თქვენებურად უცნაურად ზრდილობიანად.
/პაუზა/

კ - კარგი.  ქალი მინდა. რა თქმა უნდა მინდა. მამაკაცი ვარ. ერთი მამაკაცი მაჩვენეთ, რომელსაც ახალგაზრდა ქალი არ უნდა.
/პაუზა/

კ - ხუმრობა იქით  იყოს. - მე იმიტომ ვიხდი ბოდიშს, რომ თქვენ მსაყვედურობთ. -  სხვათაშორის სრულიად უსაფუძვლოდ.
ქ - მაშინ გამაგდეთ.

კ - კარგი. კარგი. ესე იგი გაგაგდებთ. მე - 

ქ - რა?

5. აბაზანის ხალათი

ქ - ბატონო ვენდლა, რა გქვიათ?

კ - ჩემი სახელი გაინტერესებთ?

ქ - რა მოხდა?
კ - მერე კი შენობით მივმართავთ ერთმანეთს?

ქ - რატომ ასე აგრესიულად?

კ - კი ბატონო. თუ გინდათ, გეტყვით.
ქ - როგორ დამაინტერესეთ.

კ - თავდადებული.

ქ - ბატონო?

კ - მე მქვია თავდადებული.

ქ - გინდათ თქვათ, რომ მშობლებმა თავდადებული დაგარქვეს?
კ -  დიახ, ვენდლა, ჩემმა მშობლებმა თავდადებული დამარქვეს.

ქ - ხუმრობთ.

კ - არა, ვენდლა, არ ვხუმრობ.

ქ - ეს ხომ დაუშვებელია! მართლა ასე გქვიათ?
კ - მართლა ასე მქვია.

ქ - რაღაცას მიმალავთ.

კ - მე მგონი,  ცუდი სახელი არ არის.

ქ - ერთი წუთი. გამახსენეთ  თქვენი პიესების სათაურაურები!
კ - /მიამიტურად/ ღმერთი დაუნდობელია?

ქ - არა, ეგ არა.

კ - /კიდევ უფრო გულუბრყვილოდ/ ნეტა ჩემი ცოლი ძაღლი იყოს?

ქ - არც ეგ.

კ - აბაზანის ხალათს გულისხმობთ?
ქ - არა - თავდადებულ....თავდადებულ...
კ - მოკლედ უმარტივესი კონსტრუქციაა: მხოლოდ მაგიდა და ფანჯარა. „კაცი მაგიდასთან ზის. ქალი ფანჯარასთან. დიახ. მამაკაცი ამბობს:  ვზივარ აქ  ხალათში, მამაჩემის ხალათში...“

ქ - ეგ არა.

კ - აბა?
ქ - სხვა სათაურია.

კ - „ მამაჩემის ხალათში, ხალათში, რომელიც მამას მამამისმა უანდერძა, რომელსაც ასევე მისმა მამამ უანდერძა. ქალი: მთელი დღე ფანჯრიდან ვიყურები. კაცი: ეს აბაზანის ხალათი ისტორიული ხალათია, ეს ხალათი ყველა ეპოქას  მოესწრო, და თუ არაფერი მოხდა, მომავალშიც  იარსებებს. ქალი: მე მთელი დღე ფანჯარაში ვიყურები.“

ქ - ის სხვა პიესაა.

კ - დარწმუნებული ხართ?  - „ კაცი ამბობს: როცა ადამიანები აღარ იარსებებენ, აბაზანის ხალათი მაინც იარსებებს, უცხოპლანეტელები, რომლებიც 1000 წლის შემდეგ ეწვევიან დედამიწას, აღმოაჩენენ აბაზანის ხალათს, როგორც გარდასული ეპოქების  ექსპონატს, გაოცდებიან და თან წაიღებენ თავიანთ კოსმიურ ხომალდზე, თავიანთ პლანეტაზე ინტერპლანეტურ მუზეუმში გამოსაფენად. ქალი: მთელი დღე. კაცი: ეს აბაზანის ხალათი ლუდოვიკო მეთოთხმეტის დროინდელია, მსოფლიო ომებს მოესწრო.  ჯერ კიდევ რომაელების დროს არსებობდა, იულიუს კეისარს ეცვა იმ დღეს, როცა მოკლეს და იესო ამ ხალათში გამოწყობილი მიათრევდა ჯვარს გოლგოთაზე. ქალი: მთელი დღე ფანჯარასთან ვდგევარ. კაცი: ალექსანდრე დიდს მოუპარავს ეს ხალათი შორეული ნათესავისთვის, რომელიც სიფილისით მომკვდარა, და იმ  ლასკოს გამოქვაბულების კედლები რომ  მოხატა,  იმ ხელოვანსაც ეს ხალათი ეცვა. ქალი: მთელი დღე ფანჯარასთან ვდგავარ. კაცი: ღმერთს ეცვა ეს ხალათი სამყაროს შექმნისას. ქალი: შენ კი მხოლოდ შენს ხალათზე ლაპარაკობ. პაუზა. მერე ისევ კაცი: და სამყაროს დასასრულის შემდეგაც იარსებებს ეს ხალათი.
/ქალი ყურებზე ხელს იფარებს/

კ - „ქალი: ფანჯარასთან ვდგავარ. კაცი: ვზივარ აქ ამ აბაზანის ხალათში, რომელიც  ყველაფერს  გაუძლებს.  მკვრივი ქსოვილი, ლურჯი, თეთრი და წითელ ფერები. ის მათბობს ზამთრის ცივ ღამეებში და ზაფხულის ცხელ დღეებში მზისგან მიცავს. და რაკი ეს პიესა მხოლოდ და მხოლოდ ამ აბაზანის ხალათზეა, ამიტომ აბაზანის ხალათი დავარქვი. ქალი: მე ფანჯრიდან ვიყურები, შენ კი მთელი დღე შენს ხალათზე ლაპარაკობ. კაცი: კაბას ან შარვალს რომ ეხებოდეს, მაინც აბაზანის ხალათი ერქმეოდა, რადგან სინამდვილეში  ყველაფერი მაინც ხალათის გარშემო ტრიალებს, გინდაც ერთი შეხედვით კაბაზე ან შარვალზე იყოს პიესა. ქალი: ყველაფრის საფუძველი აბაზანის ხალათია.“
ქ - კარგი დასასრულია.

კ - ჯერ არ დამიმთავრებია.

ქ - ეს...

კ - რა?

ქ - ნამდვილი  შედევრია!

კ - გმადლობთ.

ქ - გამაოგნებელია. სულში ჩამწვდომი.

კ - ესე იგი მიზანი მიღწეულია. ახლა კი გავაგრძელოთ... „კაცი: სიყალბეა პიესისთვის ჰამლეტის დარქმევა, როცა აქაც კი საქმე აბაზანის ხალათს ეხება. ქალი: მე ფანჯრიდან ვიყურები. კაცი:  რადგან თავისთავად ცხადია, რომ ჰამლეტს ხალათი ეცვა, როდესაც პოლონიუსი მოკლა, და შექსპირსაც, როცა ჰამლეტს წერდა! გოეთეც ხალათში იყო, როცა შილერთან ერთად ყავას სვამდა და ტასოზე კამათობდა. ქალი: შენ კი მთელი დღე შენს ხალათზე ლაპარაკობ. კაცი: ადამს ხალათი ეცვა, როცა პირველი, მეორე და მესამე ვაჟი გაუჩნდა, ღმერთების შიკრიკს, ჰერმესს კი, ზევსის ნაჩუქარი ეს ხალათი  მხრებზე ქონდა მოგდებული. ქალი: შენ შენს ხალათზე ლაპარაკობ. კაცი: აფრიკაში ეს ხალათი  ნუბას ტომის ბელადს ეკუთვნოდა , ლენი რიფენშტალმა ამ ხალათში ჩაცმული კაცი გადაიღო. ქალი: მე კი მთელი დღე ფანჯრიდან ვიყურები.  და ისევ კაცი: დღეს ხალათიანი ტომის ბელადის სურათი ნიუ იორკის თანამედროვე ხელოვნების მუზეუმში კიდია. ქალი: შენ ხალათზე ლაპარაკობ.  კაცი: როდესაც იოანე პავლე მეორეს  თავდამსხმელს ეს ხალათი ეცვა. ქალი: შენ შენს ხალათზე ლაპარაკობ, მე კი მთელი დღე ფანჯარაში ვიყურები. კაცი: და საინტერესოა, რომ  თავად პაპსაც  ხალათი ეცვა, როცა წლების შემდეგ ციხეში მოინახულა ის თავდამსხმელი და ცოდვები მიუტევა.“
ქ - მერე?

კ -  მორჩა. ფარდა.

ქ - თავდადებულ....მგონი  ჩემი სახელიც არის  იმ სათაურში.
კ - ალბათ  მოგესმათ.

ქ - მე მინდა ვიცოდე, სად ვარ.

კ - აქ. თქვენ აქ ხართ.

ქ - სად აქ?

კ - ჩემთან.

ქ - სად თქვენთან?

კ - ახლა რაღა მოხდა?

ქ - ნუ თვალთმაქცობთ!

კ - ძალიან გთხოვთ!

ქ - არსებობენ ადამიანები, რომლებიც გულს გართმევენ  და  ტალახში აგდებენ. არსებობენ ადამიანები, რომლებიც პირში გწვდებიან და ენას გაძრობენ , რომ სიტყვის თქმის უნარი დაკარგო და მათ მოსმენა აღარ მოუხდეთ. მე აღარ მეშინია ასეთი ადამიანების, იმიტომ რომ ახლოს აღარ ვიკარებ მათ. ახლა ამ ადამიანებს ეშინიათ ჩემი, ეშინიათ, რომ ერთ დღეს დავბრუნდები შურის საძიებლად. მაგრამ არა, მე  არ დავბრუნდები. მათ კი ეშინიათ; და ამიტომ  შორიდან  მესვრიან ტალახს, ცდილობენ  სიტყვებით მომწამლონ, რომ ახლოს არ გავეკარო. ტყუილად  ეშინიათ, ტყუილად ირჯებიან. ბარიკადებს აშენებენ, აუღებელ ციხე-სიმაგრეებს ,  - ჩემგან თავის დასაცავად. ძალიან მინდა ვუთხრა  ამ ადამიანებს: ნუ გეშინიათ!  გამოდით მაგ  ციხეებიდან  და  იცხოვრეთ თავისუფლად!. არსებობენ ადამიანები, რომლებიც გულს გართმევენ და ტალახში აგდებენ.
6. ღმერთი დაუნდობელია

ქ - თქვენ მე რაღაც ლიფტით ამომათრიეთ.

კ - ამოგათრიეთ! ისე გამოგივიდათ, თითქოს მოგიტაცეთ.

ქ - დიახ. და ამიტომ ახლა ვიყვირებ.

კ - არა. ძალიან გთხოვთ, არა.

ქ - /ყვირის/ მიშველეთ.

კ - ძალიან გთხოვთ. შეწყვიტეთ, არავითარი მიზეზი არა გაქვთ.
ქ - მიშველეთ!

კ - კი ბატონო, თუ  ასე გინდათ.

ქ - მიშველე!

/პაუზა/

ქ - თქვენ ამბობთ, რომ არც პოლიციელი ხართ და არც სოციალური მუშაკი.

კ - ხომ გითხარით  -

ქ - მაგრამ საქმე იმაშია, რომ მე თქვენი არ მჯერა.

კ - არ გჯერათ.

ქ - არა.  ვერ ვიგებ, როდის  ამბობთ მართალს, და როდის ...
კ - გასულელებთ?

ქ - დიახ. /ყვირის/ მიშველეთ!

კ - პირიქით. თქვენ მადანაშაულებთ. თქვენ მლანძღავთ, მატყუარას მიწოდებთ, მოძალადეს. როგორმე  უნდა შევთანხმდეთ. დიახ! მაგრამ ჩემი აზრით, საქმე იმაშია, რომ ჩვენ სხვადასხვა ენაზე ვლაპარაკობთ. მიუხედავად იმისა, რომ ერთ ენაზე ვლაპარაკობთ. ამიტომ ვერც მოვილაპარაკებთ....

ქ - ჯერ ერთი ვერაფერი ვერ გავიგე. მეორეც, მე სულელი კი არა ვარ. და ესე იგი მესამეც: თქვენ ბოდავთ.

კ - გააგრძელეთ ყვირილი. მოგეშვებათ.

ქ - /ყვირის./
კ - გულს  მაინც მოიოხებთ.

ქ - /ყვირის/.

/პაუზა/

ქ - მომიყევით რამე. მინდა, რომ პატარა ენძელას რამე მოუყვეთ.

კ - რა რამე.

ქ - რამე. უბრალოდ რამე.

კ - მოვუყვე პატარა ენძელას რამე? მაშ ასე, ძველი აღთქმის მიხედვით ღმერთმა ეგვიპტელები დასაჯა, იმიტომ, რომ ებრაელების გათავისუფლება არ უნდოდათ. ფარაონმა ბრძანა, ებრაელებს დასდევნებოდნენ და ტყვეობაში დაებრუნებინათ. როდესაც ებრაელები ზღვის პირას იდგნენ, და არ იცოდნენ რა ეღონათ, ღმერთს უცებ გაახსენდა, რომ ეს  საცოდავები ოდესღაც  გამოარჩია თავისი სიყვარულით, და აიღო და ზღვაში გზა  გაუხსნა გაქცეულებს, რომელსაც ისინი ღმერთის რწმენით დაადგნენ, მით უმეტეს რომ  სხვა გზა არც ქონდათ. რამდენიმე დღის შემდეგ მეორე ნაპირს მიაღწიეს.  ეგვიპტელები კი ფეხდაფეხ მისდევდნენ და  ბრძანა ღმერთმა - რაკი ეგვიპტელები არასოდეს  ეპიტნავებოდა -, რომ გახსნილი ზღვა ისევ შეერთებულიყო, და ზღვა შეიკრა ეგვიპტელების თავზე და დაახრჩო ისინი.
ქ - ზღვა შეიკრა ეგვიპტელების თავზე?

კ -  და დაახრჩო ისინი. თუ გავითვალისწინებთ, რომ ღმერთი ადრეც იყენებდა  ათასგვარ  ხერხს მათ დასაჩაგრად,  ეს  ნამდვილი სადიზმია! მაგრამ ეგვიპტელები  მაინც ვერ გადააშენა,  ისინი ახლაც არსებობენ, იცინიან, ტირიან და უყვართ, და ეგვიპტე არაჩვეულებრივი ქვეყანაა.
ქ - რა კარგია.

კ - დიახ! რადგან ეს ამტკიცებს, რომ ღვთაებრივი დესტრუქციაც კი ვერ აქრობს ადამიანებში სიცოცხლის ნაპერწკალს.

ქ - /ეჭვით/ ამას რატომ ამბობთ?
კ - იმიტომ რომ მინდა  გული  დაიბრუნოთ.
ქ - ვერ გავიგე.

კ - თქვენი გული, რომელიც წაგართვეს და დააზიანეს.

ქ - და რომ რა?

კ - რომ თქვენ თქვენი ნატკენი გული დაიბრუნოთ. ხომ თქვით, რომ გული წაგართვეს, და ტალახში მოისროლეს. როცა დაიბადეთ, სუფთა გული გქონდათ. /მკაცრად/ როცა მოკვდებით, გულს მოგთხოვენ, და თანაც ზუსტად იმ მდგომარეობაში, როგორშიც დაბადებისას იყო. ახლა გასაგებია?
ქ - /გაფითრებული/ რა უცნაური ხართ.

კ - /გულუბრყვილოდ/ ხომ არ გეშინიათ?

/პაუზა/

კ - /მოულოდნელად/ ვუალა! - ეს იყო „ღმერთი დაუნდობელია“. ჩემი მეორე პიესა, შესაძლოა ყველაზე იმედიანი. ხედავთ? შეგაშინეთ. ჩემი გადამტერება არ ღირს. ყველაფერზე წამსვლელი ვარ. /ისევ სერიოზულად/ მასწავლებელზე რას ამბობდით? ლექსი რომ გაჩუქათ. ჰერმან ჰესეს ლექსი. მეხუთე კლასის მასწავლებელი. აღარ გახსოვთ? „მაგრამ ერთხელ სიკვდილის წინ მინდა ბავშვი ჩავიხუტო.“  არ მგონია კარგი იყოს, ასეთ ლექსს რომ ჩუქნის მასწავლებელი თავის მოწაფეს მეხუთე კლასში.
ქ - თქვენ რა, ეჭვიანობთ?
კ - რა გააკეთა?

ქ - რა- რა გააკეთა?

კ - მან თქვენ - ? მან - და  არა მე, არა?

ქ - მან მე -?

კ - ასე იყო?
ქ - მან? დიახ.

კ - დიახ-?

ქ - დიახ. - მაგრამ ის ისე ცუდად არ მომექცა, როგორც თქვენ. მას არ უღალატია ჩემთვის! მას არ...

/კაცი ყურებზე ხელს იფარებს/

ქ -  .... მოვუტყუებივარ! მას სხვა არ ყოლია გვერდით! წერილები არ დაუმალია საცვლებში! დამპირდა, რომ მომივლიდა, და პირობა შეასრულა! ის ჩემზე ზრუნავდა. მას ვუყვარდი!
კ - ვენდლა, მე მინდა....

ქ - თქვენი გრძნობები არასოდეს იყო ნამდვილი. თქვენ დამამცირეთ. ყველაზე უარესი ხართ.  გული მერევა, როცა თქვენს სახეს ვხედავ. თქვენ მე გამანადგურეთ. თქვენ ჩვენი სიყვარული გაანადგურეთ.
კ - რომ ერთხელ მაინც, ერთადერთხელ თქვათ:

ქ - თქვენ სიტყვა მომეცით, რომ იზრუნებდით ჩემზე.  თქვენ სიტყვა გატეხეთ.  მეგობრობა შემომთავაზეთ. მაგრამ არასოდეს ყოფილხართ ჩემი მეგობარი.
კ - მან თქვენი სისუსტით ისარგებლა. გაზაფხულის ენძელასავით მოგწყვიტათ. ......

ქ - მე ყველაფერი დავთმე თქვენი გულისითვის.  თქვენ კი სხვა ქალებთან....

კ -  მიყვარხართ.

ქ - .... ატარებდით დროს. უმაქნისი, ძალად  ხელოვანი  ერთი ბეწო ნიჭით, - რაო რა თქვით?

/პაუზა/

კ - არაფერი.

ქ - რა მინდაო - 
კ - დაივიწყეთ.

ქ - ვერაფერი ვერ გავიგე. თქვენ  უბრალოდ მეთამაშებით. ადამიანები არ გაინტერესებთ და  ამაშია საქმე! ფეხებზე გკიდიათ ადამიანები. გული არა გაქვთ? ძალიან მაინტერესებს, გაჩერდით.... /ყურს მიადებს გულთან/
კ - ვენდლა...

ქ - იცით, რომ  იქ  არაფერია, სრული სიცარიელეა. ჩჩ, ჩუმად იყავით - არაფერი არ ისმის. ესე იგი, რა არის? რა და არაფერი.

კ - ვენდლა....

ქ - ჩჩჩ! - არაფერი. /უსმენს/ თქვენ მანქანა ხართ!

კ - ვენდლა, ახლა თქვენ ძალადობთ ჩემზე.

ქ - არა! - უბრალოდ მაინტერესებს, რას გრძნობთ?

კ - რა?

ქ - მაინტერესებს, რა გიზიდავთ?

კ - მიზიდავს?

ქ - რა  გიზიდავთ?

კ - ბატონო?

ქ - თქვენ არაფერი არ გიზიდავთ. ეს ალბათ საშინელებაა! საშინელება!!

კ - არ მიზიდავს? ჰა! სასაცილოა. მე და არ მიზიდავს.

ქ - ჩჩჩ! ჩუმად! /უსმენს მის გულს/ ღმერთო ჩემო -  თქვენ მგონი...
კ - ვენდლა...

ქ - ჩჩჩ. - არაფერი! - რა საშინელებაა.

კ - რა?
ქ - რაც გიზიდავთ.

კ - რა, რა?

ქ - ვენდლა...
კ - ასე ნუ მიყურებთ....

ქ - თქვენ სიკვდილი გიზიდავთ.

/პაუზა/

კ - /გულუბრყვილოდ/ სიკვდილი?
7. ნეტა ჩემი ცოლი ძაღლად გადაიქცეს
კ - სიკვდილი. სიკვდილი სიცოცხლის უდიდესი ხელოვნებაა. თითეული ადამიანის სიკვდილი განუმეორებელია. ეს იმას ნიშნავს , რომ თითეული სიკვდილი  მხოლოდ მისი ქმნილებაა. გესმით?
ქ - რა  საშინელებაა.

კ - ეტყობა  კარგად ვერ აგიხსენით. ყველა ადამიანს უნდა  სხვების მოხიბლვა, შოკირება - კარგი გაგებით,  გაოგნება. რაღაც ისეთით განცვიფრება, რაზეც იტყვიან:  ამას არ ველოდიო.
ქ - ცხოვრების ყველაზე დიდი ხელოვნება  სიკვდილია?

კ - და რასაც ადამიანი მთელი ცხოვრება ნატრობს, სიკვდილით აღწევს. ეს მხოლოდ თეორიაა, მაგრამ მე მგონი არცთუ  ურიგო.

ქ - სად ვარ?

/კაცი ჩუმადაა/

ქ - ესე იგი, როცა მოვკვდები, გავქრები?

კ - /გულუბრყვილოდ/ რატომ?

ქ - იმიტომ რომ  სწორედ ამას ვნატრობ.

კ - კი მაგრამ, თქვენ ხომ  თქვით, შემიძლიაო.

ქ - მოვიტყუე.

კ - /შუბლზე მიირტყამს ხელს/ მე კი დავიჯერე.

ქ - არა, - არ დაიჯერეთ.

კ - როგორ არა - დავიჯერე.

ქ - /ამჯერად ნაზად/ მატყუარა.

კ - თქვენ მართლა საოცარი მსახიობი ხართ.
/პაუზა/
კ - პიესა  „ნეტა ჩემი ცოლი ძაღლად გადაიქცეს“ ერთ კაცზეა, რომელსაც უნდა თავისი ცოლი ძაღლად აქციოს. რას არ აკეთებს! შავ მაგიას სწავლობს და შელოცვებს. შორეულ ინდონეზიაშიც კი მიემგზავრება, რადგან ტელევიზიით ნახა, რომ იქ ადამიანებს ძაღლებად აქცევენ.

ქ - მერე? ახერხებს? აქცევს  ცოლს ძაღლად?

კ - ბევრი მცდელობის შემდეგ. მხოლოდ  სიკვდილის მომენტში ახერხებს  ცოლის ძაღლად გადაქცევას. ჩემს პიესაში ასეა.
ქ - ალბათ  კარგად  გამოგივიდათ. თქვენ ისეთი ნიჭიერი ხართ. და მისი დაკრძალვის შემდეგ  ცოლი ძაღლად რჩება?

კ - მართლა ძაღლად კი არ იქცა. ეს უბრალოდ  კაცის წარმოსახვა იყო. ჩემი თეორია სწორედ ამაში მდგომარეობს, რომ ადამიანის ყველაზე ღრმად დაფარული, ძალიან ინტიმური სურვილი სიკვდილში რეალიზდება.

ქ - ესე იგი თქვენი თეორიის თანახმად, სიკვდილი  ადამიანის ყველაზე სანუკვარი ოცნების  ასრულებაა?

კ - დიახ, ასეც შეიძლება ითქვას.

ქ - /ნერვიულად/ სიკვდილი ოცნების ასრულებაა? 
კ - დიახ, სიკვდილის დროს ადამიანს თავისი ასრულებული ოცნება შთანთქავს. 

/პაუზა/

ქ - ბოროტი სურვილებიც სრულდება?

კ - იქ რაღაც გარდამავალი საუფლო არსებობს, სააქაოსა და საიქიოს შორის, ქრისტიანული განსაწმენდელის მსგავსი; ოღონდ იქ გარდაცვლილები ცოდვებისგან  კი არ თავისუფლდებიან, არამედ  ოცნებებისგან.  და რაკი უკანასკნელი სურვილი აუცილებლად კეთილი უნდა იყოს,  ბოროტი სურვილების  ჭუპრიდან , ასე ვთქვათ, არაჩვეულებრივი  პეპელა თავისუფლდება.
/პეპელას იმიტაციას აკეთებს/

ქ - სულ არ არის სასაცილო.

კ - დიახ..

ქ - არა. ესე იგი ამაზეა პიესა?

კ - არ ვიცი. შეიძლება  გადავაკეთო. თქვენ რას ფიქრობთ?
ქ - არაფერს.

კ - თქვენი  ტანსაცმელი გაშრა.

8. უანარეკლო

ქ - /გაფითრებული, შემცბარი/ რატომ არ მითხარით? - აბაზანაში ვიყავი. სარკესთან ვიდექი, სახის დაბანა მინდოდა. - ჩემი სახე არ ჩანს. სარკეში არ ვჩანვარ. - ანარეკლი არ მაქვს.

კ - მართლაც არა გაქვთ.

ქ - რა მჭირს?

კ - არაფერი.

ქ - სად არის ჩემი სახე? ჩემი სახე მინდა  დავიბრუნო.

კ - საკუთარ სახეს ვერ ხედავთ და გინდათ დაიბრუნოთ.

ქ - რა ხდება აქ? წასვლა მინდა. მეშინია თქვენი.

კ - დაწყნარდით, გთხოვთ.

ქ - სად არის ჩემი სახე.

კ - ვამპირი ხომ არა ხართ?

ქ -  მართლა? შეიძლება - /მისკენ გაექანება/ .... შეიძლება  ვარ!

/ ცდილობს უკბინოს/

კ - მიშველეთ! მიშველეთ!

/ ორივე ძირს ეცემა/

ქ - გიკბენთ.

კ - მეც გიკბენთ!

/კბენენ ერთმანეთს/

კ - რა დამაჯერებლად თამაშობთ, ვენდლა. თითქმის დაგიჯერეთ.

ქ - თითქმის? მხოლოდ თითქმის!

კ - არა, მართლა კარგი იყო! დიდებული მსახიობი ხართ.

ქ - მართლა?

კ - დიახ!

ქ - თქვენ კი - თქვენ ამოუცნობი ხართ.

კ - რომ იცოდეთ, რას გიმალავთ.

ქ - რა დამემართება? ძარღვებში სისხლი გამეყინება?

კ - თუ დაგიტოვებთ, კი.

/დაეტაკება, კბენენ ერთმანეთს/

/პაუზა/

ქ - რამის დაშავება რომ გდომოდათ ჩემთვის, აქამდე მოახერხებდით.

კ -  ვინ იცის? იქნებ რიტუალებს ვიცავ, იქნებ ისეთი გარეკილი მაქვს, რომ ზედმიწევნით ვასრულებ  ყველაფერს.

ქ - და ისევ და ისევ ჩადიხართ ამას.

კ - დიახ.

ქ - იმიტომ რომ ვერ ეშვებით?

კ - სწორია.

ქ - მიკბინეთ.

კ - კარგი. გიკბენთ.

ქ - მოიცადეთ. ბევრი გოგოა თქვენს სინდისზე?

კ - არა მარტო გოგოები.

ქ - ?

კ - ნებისმიერი ასაკის.

ქ - ბებერი ..... პროტეზიანი ქალებიც?

კ - დიახ!  პირველ რიგში ისინი.  განსაკუთრებით ისინი.
ქ - და  რას უშვებით?

კ - ვატყავებ.  ფეხებით  ვკიდებ და  ვახმობ.

ქ - რისთვის?

კ - ასე უფრო დიდხანს ძლებენ. ზემოთ სხვენში კოლექცია მაქვს. ჩამოკიდებულები ელიან  განკითხვის დღეს. ზოგჯერ, როცა მომინდება, ავდივარ ხოლმე და ვუყურებ. როცა  ველაპარაკები,  გრძნობები ამეშლება ხოლმე.
ქ - რა ამაზრზენი  ხართ.

კ - არც თქვენ ხართ  ნაკლები.

ქ - მე რას  მიპირებთ?  მეც სხვენში მოვხვდები?

კ - რა თქმა უნდა. აბა რა? სხვათაშორის ერთი ევრო გმართებთ ჩემი - ხომ შეგაშინეთ.

ქ - დიახ.

/აძლევს ერთ ევროს.  კაცი ამოწმებს/

კ - ნამდვილად დავიმსახურე.

ქ - ჰო. დაიმსახურეთ.

კ - პატიოსნად დავიმსახურე.

ქ - თქვენ ხომ არ დამიჯერეთ. არ დამიჯერეთ, რომ სარკეში არ ავირეკლე. მაშინვე მივხვდი. იმიტომ რომ თქვენს სააბაზანოში სარკე არ არის.

კ - სარკე არ არის?

9. თავდადებულ  ვენდლას ზეცაში აყავს ვენდლა
კ - მობილური  ხომ არა გაქვთ?

ქ - მობილურს არ ვაღიარებ. - სინამდვილეში ჩემი მშობლები ვერ ახერხებენ  შვილების აღჭურვას აქტუალური ტექნიკური საკომუნიკაციო საშუალებებით. -  და რატომ მეკითხებით?

კ - როგორ გგონიათ, სად არიან ახლა თქვენი მშობლები?

ქ - არ ვიცი. ალბათ სახლში. - ასე რატომ მიყურებთ?

/პაუზა/

კ - ვენდლა, მე  თქვენ მხოლოდ ნახევარი სიმართლე გითხარით.

ქ - ნახევარი სიმართლე? რა ხდება? სად არიან ჩემი მშობლები?
კ - მორგში.

ქ - როგორ -  მორგში?  რა, მოკვდნენ?

კ - ისინი არა.

ქ -  აბა მორგში რა უნდათ?

კ - თქვენს ამოსაცნობად მივიდნენ.

ქ - ვისი?

კ - თქვენი.

ქ - /უკან მიიხედავს/ ვისი?

კ -  თქვენი.

ქ - ჩემი რა?

კ -  ამოცნობა სთხოვეს. თქვენი.

ქ - ჩემი? ეს რა ხუმრობაა.

კ - თქვენ გზის პირა თხრილში გიპოვეს. თქვენი მშობლების ტელეფონის ნომერი თან გქონდათ. შეატყობინეს და თხოვეს თქვენი ამოცნობა.

ქ - მიპოვეს?

კ - დიახ! ვწუხვარ, მაგრამ უნდა გითხრათ, რომ წუხელ, როცა თვითმკვლელობა ცადეთ,  გაგიმართლათ.
/პაუზა/

/ქალს სიცილი წასკდება/

კ - როლიდან გამოდიხართ.

ქ - კარგი. ასე იყო. რაღაც აბები გადავყლაპე. თავის მოკვლა მინდოდა, -ისეთ სიმარტოვეს ვგრძნობდი. ეტყობა სადღაც თხრილში ჩამეძინა.

კ - ჩაგეძინათ და მოკვდით, ვენდლა.

ქ - თავი რომ მტკივა.

კ - ეგ ერთგვარი ექოა სხეულის შეგრძნების.

ქ - და სიყვარული? ჩვენი სიყვარული?

კ -  სიყვარული არ კვდება.

/პაუზა/
ქ - რა საშინელებაა. ესე იგი მკვდარი ვარ?

კ - მართლა  საშინელებაა, არა?

ქ - მე ხომ ჯერ ახალგაზრდა ვარ. ჯერ ბავშვი ვარ.
კ - ახლა უკვე ისევ ბავშვი ხართ. და თქვენი გული ისეთივე სუფთაა, როგორც დაბადებისას.

ქ - ამიტომ გქვიათ თავდადებული?

კ - ჰო, ვენდლა, ამიტომ.

ქ - იმიტომ რომ ჩემი ზეცაში აყვანა გევალებათ?

კ - იმიტო რომ მევალება.

ქ - თავდადებულ  ვენდლას  ზეცაში აყავს ვენდლა?
კ - ნუ გეშინიათ.  მოხერხებულად მოეწყეთ. ახლა გათბებით. უფრო სწორად: სიცივეს ვეღარ იგრძნობთ. მშვიდობით ვენდლა. სასიამოვნო იყო თქვენთან საუბარი.

/ევროს მონეტას პირში უდებს. სარკიან სათვალეს ამოიღებს ჯიბიდან და იკეთებს/
კ - ყურადღება! თავდადებულ  ვენდლას ზეცაში აყავს ვენდლა.

ქ - და  უკანასკნელი სურვილი?

კ - გაქრობა გინდათ?

10.  ზრაპარი გადარჩენილ სიცოცხლეზე.

კ - რა ხდება! თქვენ ისევ აქ ხართ!

ქ - რა ხუმარა ხართ.

კ - მოდით, თავიდან.  თქვენ თავის მოკვლა გინდოდათ.
ქ - რაღაც აბები დავლიე და ახალი წლის ღამეს თქვენი სახლის წინ აღმოვჩნდი თხრილში.

კ - მე გიპოვეთ და ჩემს ბინაში აგათრიეთ.

ქ - მიუხედავად იმისა, რომ ამბობთ მთელი ღამე სახლში გავატარეო?

კ - მართალია, ეს შეცდომაა.

ქ - გამოასწორეთ!

კ - ხომ შეიძლება,  რომ სასეირნოდ გავედი.

ქ - კარგი, მიღებულია.

კ - თქვენ მეორე დღეს  გაიღვიძეთ, საღამოს ექვს საათზე.

ქ - ჩვენ უცნაურ თამაშს ვთამაშობდით: „არ გიცნობთ, ვინ ხართ?“
კ - მიუხედავად იმისა, რომ ერთმანეთს არ ვიცნობთ და ვერც ვერასოდეს გავიცნობთ, ხალისიანად ვთამაშობდით.  უსარგებლო გართობაა, თუმცა მაინც  კარგი იყო.  სასიამოვნოდ გავატარეთ  დრო,  წარმოსახვით, მაგრამ  აზრიანად.

ქ - ასე ვთქვათ, ტვინის ვარჯიში.

კ - დიახ, ტვინის ვარჯიში, ოღონდ დახვეწილი.

ქ - ტვინის გავარჯიშება ჯობია თავის მოკვლას.

კ - ამაში არა ვარ დარწმუნებული.

ქ - ასეა თუ ისე, თქვენ ეს შეძელით. სანამ თქვენთან ვიყავი, თავის მოკვლაზე არც კი მიფიქრია.  საერთოდ აღარ მინდა თავის მოკვლა.

კ - თუ ასეა, ვენდლა, მაშინ...

ქ - რა - მაშინ?

კ - მაშინ შეგიძლიათ წახვიდეთ.

ქ - თუ ასეა. - მაშინ წავალ. კარგი. წავალ მაშინ.

/პაუზა/

ქ - ბატონო ვენდლა!

კ - რა?

ქ - ეს ყველაფერი  თქვენ გამოიგონეთ?

კ - რა თქმა უნდა.

ქ -  კაცი, რომელსაც ცოლის ძაღლად გადაქცევა უნდა?

კ - რა თქმა უნდა.

ქ - ღმერთი, რომელიც დაუნდობელია?

კ - მე გამოვიგონე.

ქ - აბაზანის ხალათი? ვამპირი? კბენა? ნიძლავი?

კ - ჩემი გამოგონილია.

ქ - თავდადებული. გვამები სხვენში. ყველაფერი. კარგია.

/პაუზა/

ქ -  მეც? ბატონო ვენდლა! მეც თქვენი გამოგონილი  ვარ? 
კ - ვწუხვარ, მაგრამ - ასეა. თქვენც ჩემი გამოგონილი ხართ.
ქ - იმისთვის გამომიგონეთ, რომ ერთხელ მაინც  გადაგერჩინათ ვინმე- თქვენს კეთილშობილურ ფანტაზიაში.  წავალ მაშინ.  - მაშინ წავალ. მშვიდობით.

/მიდის/

კ - მშვიდობით, ვენდლა. მშვიდობით.

დასასრული
